
Erakundeek, gizarte entitateek eta herritarrek beren CO2 isuriak konpentsatu ahalko dituzte lankidetza proiektuak finantzatuz 

Garapen bidean diren herrialdeetan aldaketa klimatikoa arintzeko isuri-konpentsaziorako borondatezko funts bat eratzen duen akordioaren sinadura ekitaldia zuzendu dute Sanzberro eta García Malo kontseilariek
Asteartea, 2007ko abenduaren 11. Landa Garapeneko eta Ingurumeneko kontseilari Begoña Sanzberro Iturririak eta Familia, Gazteria, Kirol eta Gizarte Gaietako kontseilari María Isabel García Malok zuzendu dute gaur goizean zenbait erakunde eta gizarte entitaterekiko lankidetza hitzarmena sinatzeko ekitaldia; hitzarmenari esker “Fondo Cero CO2” izenekoa jarriko da abian, Foru Komunitatean, isuriak borondatez konpentsatzeko funtsa, erakundeei, entitateei eta herritarrei atmosferara isurtzen duten karbono dioxidoa (CO2) konpentsatzeko aukera emanen diena, azpigaratutako herrialdeetan, hau da, aldaketa klimatikoaren mehatxua larriagoa den tokietan, lankidetza proiektuak finantzatuz.

Kontseilariekin batera, akordioa izenpetu duten entitateak hauek izan dira: Nafarroako Unibertsitate Publikoa (NUP), Julio Lafuente errektoreak ordezkatuta; Nafarroako Udal eta Kontzejuen Federazioa, Jesús María García Antón lehendakariak ordezkatuta; Nafarroako GKEen Koordinakundea, Javier Abadek ordezkatuta, Ecología y Desarrollo Fundazioa, Rafael Lópezek ordezkatuta, eta Nafarroako Ingurumen Baliabideen Zentroa, ekimenaren bultzatzailea baita, Javier Asían zuzendari kudeatzaileak ordezkatuta. Akordioak 2010. urtera arteko indarra du eta urtero luzatu ahalko da.
Nafarroako “Fondo Cero CO2” ekimenak CO2ren isurien borondatezko  konpentsazioak sustatu nahi ditu, horiek baitira aldaketa klimatikoaren eragile nagusiak, eta horretarako bidea izanen da gizartearen sentsibilizazioan eta partaidetzan laguntzea, bai eta Nafarroan garapenerako lankidetzarako abiatutako proiektuei sostengua ematea ere.
Parte hartu nahi duten entitateek eta pertsonek ekarpen ekonomikoak eginen dituzte beren CO2 isuriak konpentsatzeko, eta diru kopuru horiek akordioa izenpetu duten entitateek ohiko deialdietan aurkezten dituzten proiektuei esleituko zaizkie urtero. Horretarako, sinatzaileek, beren jardun esparruetan eta ahal duten neurrian, funtsaren bitartez isurien borondatezko konpentsazioa sustatzeko konpromisoa hartuko dute. 

Zehazki, administrazio publikoek, enpresek, sindikatuek, gizarte erakundeek sortutako CO2 isurien borondatezko konpentsazioa du helburu, bai eta banaka bere isuriak konpentsatu nahi dituzten pertsona ororena ere. Xede horrekin funtsari ekarpenak egiteko modu desberdinak ezarri dira. 

Batetik, pertsona juridikoek beren jarduera orokorrarengatik egin ahalko dituzten ekarpenak, eta horretarako lankidetza akordioa bat ezarriko da Ingurumen Baliabideen Zentroarekin; edo banakako jarduerengatik, hala nola, ekitaldiak, jardunaldiak, biltzarrak eta antzekoengatik, kasu horretan entitate antolatzaileak ekitaldiarekin lotutako energia kontsumoaren berri emanen dio Ingurumen Baliabideen Zentroari. Halatan, lotutako isuriak kalkulatuko dira eta horiek konpentsatzeko diru kopurua. Azkenik, beste ekarpen batzuk egin ahalko zaizkio Funtsari isuri zehatzei zuzeneko loturarik izan gabe. 

Pertsona fisikoei dagokienez, pertsona edo familia batek etxean eta joan-etorrietan egiten duen energia kontsumoari lotutako isurien banakako konpentsazioa egiteko aukera egonen da. Zentroak aholkua emanen die nahi duten pertsonei isuriak eta horiek konpentsatzeko diru kopurua kalkulatzeko. Kasu honetan ere beste ekarpen batzuk egin ahalko zaizkio Funtsari isuri zehatzekin loturarik izan gabe. 
Justifikazioa
Planetako kliman azken hamarkadetan gertatutako gorabeherek agerian utzi dute Aldaketa Klimatikoaren mehatxua, nagusiki negutegi efektua duten gasen isuriek eragindakoa, batez ere karbono dioxidoak (CO2), herrialde industrializatuenetan. Mendebaldeko herrialdeetako garapen ereduarekin zerikusia duen arazoa da, jatorri fosileko energien erabileran oinarritzen baita. Lur osoko ingurumen arazo honek gizateria osoa mehatxatzen du, baina ekonomia pobreko herrialdetako biztanleengan, ahulagoak eta nekazaritzarekiko mendekotasun handiagoa dutenez, ondorio larriagoak ditu.
Egoera honen aurrean, Kiotoko protokoloa izan da negutegi efektua duten gasen isurien hazkundeari eman zaion erantzuna, 2012rako isuri horien kopurua gutxitzeko, 1990eko mailekin alderatuta. Estatu bakoitzak bere gain hartutako konpromisoez gain, karbono bonoen nazioarteko sistema baten alde egiten du protokoloak. 

Kiotoko Protokoloko Garapen Garbiko Mekanismoak garatutako herrialdeek protokoloa betetzeak ekarriko zituen kostuak gutxitzeko eta garapen bidean diren herrialdeen alde diseinatu ziren: CO2 isuriak gutxitu behar dituen herrialde batek isuriak gutxituko dituzten proiektuetan inbertitzen du hegoaldeko herrialde batean (edo isur, herrialde horiek basoberrituz) eta beretzat hartzen ditu ekidin dituen isuriak. Ekimena bera eta nola betetzen den ziurtapen-entitate batek kontrolatzen ditu.

Kiotoko Protokoloak arautzen dituen eta bertan aurreikusitako sektore industrialei (elektrikoa, kimikoa, papergintza, zeramika eta porlana) zuzendurik dauden Garapen Garbiko Mekanismoez gain (Nafarroan 23 enpresari eragiten diete), komenigarritzat jo da gure gizarteko entitateen artean ere sustatzea negutegi efektuko gasen isurien borondatezko konpentsazioa. Era horretan, “Fondo Cero CO2” izeneko ekimenak borondatezko konpentsazio horiek bultzatuko ditu, gizartearen sentsibilizazioan eta partaidetzan lagunduz eta Nafarroan garapenerako lankidetzarako abiatutako proiektuei sostengua emanez. 

Nafarroako “Fondo Cero Co2” ekimena Ecología y Desarrollo Fundazioak eta Natura Fundazioak sustatzen duten CeroCO2 programaren barruan dago, hasiera batetik Ingurumen Baliabideen Zentroaren laguntza izan duen horretan. Nafarroako “Fondo Cero CO2” ekimen horren osagarria da eta, aurrekoa ez bezala ez du aurreikusten entitatearen isurien ziurtapena. Horren ordez, ingurumen eta energia arloetako neurriak kontuan hartzen dituzten Nafarroako lankidetza proiektuak finantzatzen laguntzea bultzatzen du.

Nafarroako “Fondo Cero CO2” izenekoa eratzea Sumando Energías Foroan sortutako ideia da, eta bertan aurreratu zen ekimena; gainera, bat dator  Ingurumen Baliabideen Zentroak bultzatzen dituen beste programa batzuekin, hala nola “La Apuesta Energética”, entitate publikoak eta pribatuak aldaketa klimatikoaren kontrako borrokan inplikatzeko xedea duenarekin, eta “Hogares Kioto”, programan parte hartzen duten familia nafarren kontsumoa gutxitzeko helburua duenarekin. 

Funtsaren funtzionamendua
Funtsaren eginkizuna da hain garatuta ez dauden herrialdeetan energiaren aurrezpena eta eraginkortasuna bultzatzen duten edo aldaketa klimatikoa arintzeko beste ekintzaren bat gauzatzeko proiektuen finantzaketan laguntzea; proiektu horiek dira, besteak beste, energia berriztagarriak paratzea, eraikuntza bioklimatikoko etxebizitzen proiektuak, energia aldetik eraginkorrak diren instalazioak, basoberritzeak, prestakuntza eta sentsibilizazioa energiaren eta aldaketa klimatikoaren arloetan, etab. 
Kontatu eta konpentsatu beharreko CO2 isuriak sortzen dituzten jarduerak Funtsaren laguntzaileek proposatuko dituzte, eta ildo horretan zenbait aipatu daitezke: entitateen funtzionamendu integralak nahiz partzialak eragindakoak, entitateak zuzenean edo beste erakunde batzuetan, ekitaldiak, jardunaldiak edo biltzarrak antolatzeagatik sortutako joan-etorriak, partikularren joan-etorriak, etab. 

Nafarroako Ingurumen Baliabideen Zentroak laguntza teknikoa emanen du isuri horien kalkulua egiteko, batez ere honakoak aintzat hartuz: kontsumitutako energia elektrikoa, berokuntzan eta ur beroan erabilitako energia, eta pertsonen garraioarekin lotutako energia. Paperaren eta uraren kontsumoarekin lotutako isuriak ere aurreikusi ahalko dira. Horrez gain, ahal den guztietan, hurrengo urteetan CO2 isuriak gutxitzeko neurriak hartzea sustatuko da laguntzaileen artean. 

Isuritako CO2 tona bakoitzeko prezioa kalkulatzeko, nazioarteko karbono merkatuan duen prezioa hartuko da erreferentziatzat, eta 2007. urterako  erreferentziako hasierako prezioa, tonako, 10 eurokoa da. Era berean, Funtsaren kudeaketa gardentasunaren printzipioan oinarrituko da, hortaz, edozein pertsonak edo entitatek eskatu ahalko du informazioa lortutako funtsen kopuruaz eta jatorriaz, lankidetza akordioa izenpetu duten entitateek aurkeztutako proiektuez, eta Funtsaren barruan ezarri den jarraipen batzordearen erabakiez; batzorde horren buru Andrés Eciolaza Carballo arituko da, Nafarroako Gobernuko Ingurumenaren eta Uraren zuzendari nagusia.

Gainera, Ingurumen Baliabideen Zentroak zuzendutako batzorde tekniko batek, proiektuak aztertu eta baloratu ondoren, txosten bat prestatuko du, funtsa aurkeztutako proiektuen artean banatzeko proposamena jasoko duena, eta Jarraipen Batzordeak, entitate eta pertsona laguntzaileekin bilera egin ondoren, urteko deialdiko funtsak nola erabili erabakiko du. Funtsen eta aurkeztutako proiektuen kopuruaren eta kalitatearen arabera erabakiko da zenbat proiektuk jasoko dituzten funtsak. 

Ingurumen Baliabideen Zentroak laguntzaile den pertsona eta entitate bakoitzari igorriko dio urtero txosten bat Nafarroako Fondo Cero CO2 ekimenaren jarduerari buruz, bertan zehaztuta emandako funtsak zertan erabili diren. 

Sustapena eta bitartekoak eman nahi dituzten laguntzaileekiko koordinazio lanak Nafarroako Ingurumen Baliabideen Zentroak beteko ditu. Pertsona eta entitate laguntzaileen ekarpenak gauzatzeko kontu korronte bat ireki da, 2054 / 0073 / 91 / 9147737408 zenbakikoa, Zentroaren titularitatekoa.






	[image: image5.png]




	[image: image6.png]Carlos Ill, 2. 31002 PAMPLONA @& 848 42 77 00 948 22 76 73
gobiernodenavarra.prensa@cfnavarra.es  www.navarra.es




	Página 1 de 6


PAGE  
	[image: image2.png]




	[image: image3.png]4D Carlos 111, 2. 31002 PAMPLONA & 848 4277 00 948 2276 73
%gobiernodenavarra.prensa@cfnavarra.es WWw.navarra.es




	Página 5 de 6



[image: image1.png][image: image2.png][image: image3.png][image: image4.png][image: image5.png][image: image6.png]